
[Mat-met-mit-mot-mut] / [Nat-net-nit-not-nut], par monosílabi


A le [M] e a le [N] de le montañe de Andrea Zanzotto, a l so clima, a i so ort e bosc, solque que nuatri tuti mati, pieni de miti o zhenzha pi ñanca un, dalundi, piani, alti come na montaña desmontañada su l livel del mar, ma ancora co la parola viva



No tute le parole de la me lengua se le doperea no;
né, manco ancora, no tute le lengüe le doperea le me parole.
Anzhi, oñi olta depí anca la me dente la le despara.

Ó paúra que al sía vero par cuéla que,
da n tenp in cua,
i arte no se i fá o no i se fá pi realitá mai:
colpa que tuti i é adés inte la realitá solque e senpre.

Par an dir, de la cadena [na]-[ne]-[ni]-[no]-[nu]
aromai no se pol far véder vero ñent no,
ma sí, e an grum, de
[ma]-[me]-[mi]-[mo] e [mu],
que [ma] al é come chamar na mare o na mama
e anca la parola que doperón tuti
cuande que nantro al parla, par fermarlo,
co solque dirgue, par an dir, «ma me ditu qué»;
e co la inportanzha de [me] e [mi]
pitost ñanca cazharse entro,
que i é pronome e, ochu [mo],
que qui que no sa doperarli pulito
al é come qui que no sa farli né comandarli;
[mo] avón vist e sevitarón a véder que
senzha an verbo no l val-vel-vil-vol-vul vero ñent,
ma dir lu de sol cuel cheo [mo] lá
al sarei come an [mu] de na vaca suta e muca mular.

De le parole [mat]-[met]-[mit]-[mot]-[mut]
fursi podarión doperarle tute nuatri,
ma co [met]-[mit]-[mot]
avón cualque guai.

[Mat]: senpre cuela parola lá, a rondolar: [mat-a], [mat-e], [mat-i] anca.
[Met]: solque na sort de verbo, al é, ma ela de sola no la é vero ñent.
[Mit] sí que golarei dirla, invenzhe de mito.
[Mot] al é calcosa, pi que sía par franzhés scrivest, ma inte la nostra parola solque si se la zhonca a [mo-] o si se la ŝlonga a [mot-i]
[Mut]: ¿qué po?: se pol senpre éser [mut-a], [mut-e], [mut-i], e anca vero solque [mut].

Par dirguen una, meti mo que se fae moti co i miti senpre muti e mati.
O, si tu ol, par dirguen nantra, mati que se fae meti co i miti senpre moti e muti.
Que la gra-[mat]-ica e la [mat]e[mat]ica senpre le guen sará.

De le parole [nat]-[net]-[nit]-[not]-[nut]
guen doperón tantuzhe,
da le olte anca a crepapanzha:
co plural o zhenzha,
par dir an arte o anca depí,
par parlar de la intimitá nuda de i nit
o vero vero de i miti crudi o bruti de i romit o rumit.

[Nat] al é ‘nasest’ inte la me parola.
[Net] se pol senpre o mai star, e anca [net-a], [net-e] e [net-i].
[Nit] gol catarguen fora magari un, e singolar o plural se la dis instés.
[Not] al é al tenp cuande que tuti son ñisún, e anca na part de i det e de la man.
[Nut] se sé senpre sot le robe, o fursi, solque que adés co na [d], [nud-a], [nud-e] e [nud-i].

Sía come que la sía, nasesti o nati, sporqui o neti, se nda senpre o mai a catar,
co onye, det e not,
cualque bel e bon nit nut inte la not.

La not la pol éser mata
o muta o nuda
ma mai neta.
La pol éser la not de n mat
de n mut o de n nut.
La luna e la not insieme le met
i moti da far, i miti da desfar.
Parque al mit,
almanco cua da nuatri,
cua da cua,
al avón senpe laorá.
Al mit al é senpre stat al nostro nit.
Ma al mit,
que no se l menzhonea ñanca,
colpa o grazhie que l era vero vivo,
adés invenzhe al é solque al nostro poro m-i-t-o.
I not de la not i se á senpre ŝlargá,
muti e mati,
nudi e neti,
par scuérderne sot i cop del nostro pi bel e bon nit mit.
An nit mit cuarel fradel pividel.

De le parole [mart]-[mert]-[mirt]-[mort]-[murt],
avón solque la [mort].
Doperón solque la [mort].
Fursi al most de la [mort].

E de na consonante e dopo [-it],
diŝón [dit] o da le olte anca vero solque [it] e anca [rit],
cualque olta ñent al pol éser [ñint],
al color vêrt se pol dirlo anca [virt],
ma pi que sía diŝón [pit] e [vit],
colpa al laoro, sí, fa senpre po.
Ma, in fondo e in última,
insianca que no se l digue,
tut cuesto al é, in realitá, tut an mit.

Ma meti mo an mit su par sora de la not de n mat,
intra i not de na mata,
fursi anca inte l nit de dotré gramátique mate, mate mati: matemátique
o inte l brazh dret marzh de cualque mat net, mut, nut, mort,
e tu savará ti que sort de moti miti que l bat.
